
PNV + PSOE 
Badugu berriro. Abertzale batzu ha-

rrituta daude; beste batzu haserre bi-
zian: «nola izan daiteke gobernu aber-
tzale bat eratzeko aukera egonda, Arza-
lluz-ek berriro Mujika Herzog-engana 
jotzea?». 

Hiru hipotesi plazara daitezke, hiru 
gitxienez: 
1) Arzalluz-en ustez Euskadiren erai-
kuntza PSOE-ren indarketatik etorriko 
da. Madrilen sarrera ona duen partidu 
bat sendotzea komeni zaigu euskal-
dunoi, gure geroa (gure iragana bezala) 
Madrilen egongo delako. Etorkinak ere 
hor daude, euskalduntzeko batere itxu-
rarik erakusten ez dutelarik. Hitz 
batez, «el PNV basta» euskaldunoi da-
gokigunez. Betor PSOE euskaldunak ez 
direnak biltzera. Hauxe da pakto errea-
lista bakarra. 

2) Arzalluz-en ustez, helburua lortuta 
dago. Badugu autonomia Vasconga-
detan, eta kitto. Nafarroarenak egin du, 
Iparraldearenak egin du. Aurrerago 
joan nahi dutenak erotuta daude. Zer 
proposatzen digute, gainera? Sa-
vater-ek ongi zedarritu zuena: «Una 
Albania con boina». Utikan! Errealis-
moaren izenean, hauxe da posible den 
bakarra. 
3) Arzalluz-en ustez, aitortzen ez den 
helburua lortuta dago, era berean. Ez 
dakit zenbat ertzain liberatuta, ez dakit 
zenbat teknokrata liberatuta, ez dakit 
zenbat diruzale, ez dakit zenbat fun-
tzionari, denak liberatuta. Denak, ur-
daila beterik, eskerronez betirako ira-
bazita. Eta hori guztia orain arriskutan 
jarriko? Sekula ezertara iristerik ez 
zuten askok orain, PNVri esker, 
500.000 pezetatako soldata lortu. Eta 
orain, «autodeterminazioa» abiaraz-
teko, dena arriskatuko? Ezta pentsatu 
ere! Daukagunari eutsi, eta daukagun 
hori arriskutan jartzen dutenei egurra. 

Zein da kakoa? Irakurleak berak era-
baki dezala. 

